
Familia terapia 
Kontsultan teknika bereziak eta gaixoen arazoen aurrean modu berriak lantzeko balio du terapiak 

Arantza Quecedo Urrutia 

Aurreko artikuluan aipatu genuen moduan, XX. mendeko bukaeran hasita psikologian eta psikiatrian familia ikertu, ezagutu da, eta, sarritan, tratamenduetan partehartzaile inportanta bilakatu da. 1950 inguruan, AEBetan hasita psikiatrek eta psikologoek aurkikuntza inportanta egin zuten: sarritan tratamenduen onura askoz ere handiagoa zen familiaren laguntzarekin. 1970. urtean Europarantz etorri ziren ikuspegi berri horren inguruan sorturiko profesionalak, eta 1980 inguruan iritsi ziren gure artera. 

Familia terapiak azterketa ikuspuntu berezia du familiarekiko: Sistemen teoria, zibernetika, eta konstrukzionismo teorien ikuspuntua oinarritzat baititu. Gaur egun, kontsultan erabilera handia du: haurren terapian funtsezkoa da, baita nerabezaroan sortzen diren arazoetan ere. 

Lagungarri moduan, teknika bereziak kontsultan saiatzeko, gurasoekin haurrak edo nerabeak dituen arazoen aurrean modu berriak aztertzeko, erlazio problemen aurrean beste bide eta tresna batzuk ikasteko balio du. Baina inoiz ez familia errudun egiteko. Gai delikatua da beti intimitatea; familian eta bere barrenean sortzen diren tira-birak. Gaizki ulertuak erraz sortzen dira arlo horretan. 

Beste arazo batzuen aurrean ere erabiltzen da familia terapia: anorexian, bulimian eta janariekin zerikusia duten arazoetan, droga menpekotasunean, eta gaixotasun kronikoetan -gaixotasun fisikoak izan, edo buru gaixotasunak izan-. Azken horietan familiak beti duen babes betebehar hori luzatu eta indartu behar izan da. Familia terapiak beste erabilera inportant bat sortzen du dolu arazoetan eta gaur egun ikusten ari garen familia mota hain desberdinetan laguntzeko: adopzio prozesuetan, berregindako familietan eta abar. 

Beste psikoterapia mota batzuekin alderatuz, familia terapian bilerak sakabanatuagoak planteatzen dira -hirutik sei astera bitarteko epean-, eta, oro har, hamar-hamalau sesio inguru erabiltzen dira, emaitzen arabera. Familia terapian kontsultan familiako helburuak lantzen dira: indibidualak, baita elkarrekin harremanean sortzen direnak ere. Azken baten, gizakien artean familia erlazionatzeko modurik finkoena, zaharrena eta hedatuena da. Barnean daudenak babestu, beharrizanak ase eta euren autonomia garatzea dira helburu inportantenak. Psikologiak hori ikertu eta indartu egin nahi du terapia prozesuan. 

